
OHR

Sastanak i zaključci iz Srebrenice

Mnogi od vas će možda imati pitanja o stavu OHR-a odnosno
međunarodne  zajednice  o  sastanku  koji  je  jučer  održan  u
Srebrenici i zaključcima koje su učesnici sastanka usvojili.

Ono što vam u ovom momentu mogu reći je da je OHR dobio
zaključke i da će ih visoki predstavnik razmotriti sa visokim
zvaničnicima  međunarodne  zajednice  prije  no  što  se  donese
konačan stav.

Tako da trenutno nemamo reakciju no uskoro možete očekivati
saopštenje.

 

Osobe kojima je izrečena zabrana obavljanja javnih funkcija u
političkim strankama

Danas su se u medijima pojavili napisi o tome da bi Dragan

Kalinić, Mirko Šarović, Milan Ninković i Božidar Vučurević
mogli zatražiti da opet zauzmu funkcije u SDS-u.

OHR  nema  običaj  komentarisati  takve  navode  ali  možda  je
korisno  podsjetiti  na  sljedeće:  svim  tim  osobama  visoki
predstavnik  je  izrekao  zabranu  obavljanja  funkcija  u
političkim strankama i te odluke su još uvijek na snazi.

BiH i sve njene građane domaće i međunarodno pravo, Daytonski
mirovni sporazum te nedavni zaključak Međunarodnog suda pravde
obavezuju na punu saradnju sa Međunarodnim krivičnim sudom za
bivšu Jugoslaviju.

SDS je kao stranka – kao i sve druge stranke – obavezna
poštovati ovu obavezu i potrebno je da izvrši pritisak na
mreže koje pomažu osobama optuženim za ratne zločine koje su
još uvijek na slobodi i onima koje se nalaze na crnim listama
EU i SAD.

 

Sutrašnji sastanak o reformi policije

Mnogi od vas su tražili potvrdu sutrašnjeg sastanka o reformi
policije.

Kao što znate Vijeće za implementaciju mira apelovalo je da se
razgovori nastave te da sve strane ispoštuju obaveze preuzete
političkim dogovorom iz oktobra 2005. U nastojanima da se
iznađe  način  za  dalji  napredak,  u  toku  su  bilateralni
razgovori;  ukoliko  se  lideri  stranaka  koje  tvore  vlast
dogovore da se sutra sastanu onda je odgovor potvrdan. Jasno
je da vrijeme ističe ukoliko bosanskohercegovački lideri žele
postići sporazum do sredine marta.

Političe stranke moraju postići sporazum prije no što vlade na
državnom i entitetskom nivou usvoje izvještaj Direkcije za
reformu policije BiH, zajedno sa Sporazumom o implementaciji i
rokovima. Izvještaj Direkcije ostavlja prostor za kompromise.



Izmjene u izvještaju su moguće ali samo ukoliko su u skladu sa
tri principa EU.

 

ICTY

Dobar dan iz Haškog tribunala.

U  toku  je  vrlo  aktivna  radna  sedmica  u  Tribunalu.  Glavni
pretres  u  predmetu  protiv  bivšeg  komandanta  Sarajevsko-
romanijskog  korpusa  VRS  Dragomira  Miloševića  zasjeda  svaki
dan, a predmeti Popović i dr. i Prlić i dr. koji se tiču
Srebrenice odnosno tzv. Herceg-Bosne zasjedaju od ponedjeljka
do četvrtka. U toku su i suđenja u predmetima Haradinaj i dr.
i Milutinović i dr.

Danas  poslijepodne  bit  će  održana  statusna  konferencija  u
predmetu Vojislava Šešelja, a od sutra do petka zakazane su
završne riječi u predmetu tzv. Vukovarske trojke.

Spisak najnovijih sudskih podnesaka možete vidjeti u sedmičnom
pregledu aktivnosti koji smo distribuirali emailom jučer. Imam
i ovdje nekoliko primjeraka sedmičnog pregleda.

U predmetu Prlić i dr. tužilaštvo je zahtjevom od 7. marta
zatražio da se dozvoli žalba na odluku od 1. marta kojom je
Sudsko  vijeće  sa  400  na  293  sati  skratio  vrijeme  koje
tužilaštvo ima na raspolaganju za izvođenje svojih dokaza.
Tužilaštvo traži da Žalbeno vijeće ukine tu odluku i smatra da
ona predstavlja kršenje temeljnih prava žrtava i međunarodne
zajednice na pravedno suđenje.

Jučer je Sudsko vijeće I izdao nalog kojim traži od Domagoja
Margetića da do 16.3. pismeno objasni zašto nije u zadatom
roku od 30 dana u cijelosti platio kaznu koja mu je izrečena
zbog nepoštivanja suda. Podsjećam da je Margetić 7. februara
ove godine proglašen krivim zbog objavljivanja popisa imena
zaštićenih svjedoka i osuđen na tri mjeseca zatvora i novčanu



kaznu  od  10.000  eura.  Imam  kod  sebe  nekoliko  primjeraka
najnovijeg naloga.

Imam  i  jedan  kratak  podnesak  koji  je  Momčilo  Krajišnik
dostavio Žalbenom vijeću tražeći da se na dnevni red sljedeće
statusne konferencije stave određena pitanja vezana za njegovu
želju da radi sam na pripremi žalbe u svom predmetu. Statusna
konferencija u predmetu Krajišnik je zakazana za 26. mart.
Momčilo Krajišnik je 27.9.2006. osuđen na 27 godina zatvora
zbog  učešća  u  zajedničkom  zločinačkom  poduhvatu  progona  i
drugih zločina nad nesrpskim stanovništvom u 35 bh. opština u
toku 1992. godine.

Za  14:30  sati  u  petak  23.  marta  zakazana  je  statusna
konferencija  u  predmetu  Milorada  Trbića.  Ppodsjećam  da  je
trenutno  pod  razmatranjem  Vijeća  za  prosljeđivanje  zahtjev
Tužilaštva  da  se  Trbićev  predmet  proslijedi  Sudu  BiH.  Na
raspravi održanoj 15. januara optuženi je izjavio da se ne
protivi prosljeđivanju predmeta, dok je predstavnik BiH iznio
stav da bi Trbiću bilo bolje suditi pred Tribunalom u Hagu.
Vijeće  za  prosljeđivanje  nije  još  donijelo  odluku  o
eventualnom  prosljeđivanju  ovog  predmeta.

Hvala na pažnji.

 

EUFOR

Novi glasnogovornik EUFOR-a

Major Neil Mathiesonće preuzeti dužnost glasnogovornika EUFOR-
a u petak, 16. marta. On će zamijeniti majora Nicka Fostera
koji je tu dužnost obavljao u proteklih šest mjeseci. Nick bi
se želio zahvaliti svima koji su mu u tom periodu pružili
podršku i pomoć, te pozdravlja sve s kojima je radio u EUFOR-
u, međunarodnoj zajednici i domaćim i međunarodnim medijima.

Neil se raduje što će raditi ovdje, a možete ga kontaktirati



na  sljedeće  načine:  Work  telephone:   00387  (0)3349  5216;
Mobile  telephone:   00387  (0)61  177943;  E-mail:  
EUFORPIO@EUFOR.EU.INT

 

Pitanja novinara:

Dnevni List, Rešad Dautefendić:

Pošto  Olli  Rehn  dolazi  15-og  ili  16-og,  znači  dogovor  o
policiji će se postići ili neće – poslije toga džaba nam se
dogovarati. Zašto ne potvrditi da li će sutra biti sastanak?
Ne znam zašto to krijete od javnosti.

OHR, Oleg Milišić:

Koliko ja znam ne krijemo, nego sam rekao da će biti pozitivno
ako  se  lideri  političkih  stranaka  u  Bosni  i  Hercegovini
dogovore da će se sastati. No, jasno je da je vrlo malo
vremena ostalo, tako da ćemo vidjeti.

Radio Slobodna Evropa, Žana Kovačević:

Samo  jedno  kratko  tehničko  pitanje.  U  vezi  komentara  o
Srebrenici, šta znači uskoro? Dan dva, sedam, deset?

OHR, Oleg Milišić:

To znači uskoro.

Radio Slobodna Evropa, Žana Kovačević:

Uskoro je relativan pojam. Mislim, šta možemo očekivati? Danas
ili za deset dana?

OHR, Oleg Milišić:

Da mogu biti konkretniji u ovom momentu, bio bi.

TV Pink BiH, Aida Hasanbegović:

Pitanje  za  gospodina  Hellmanna.  Najavili  ste  eventualnu
mogućnost prebacivanja slučaja Trbić na BH pravosuđe. Kako
inače  cijenite,  ako  možete  komentirati  tempo  prijenosa
slučajeva  sa  Tribunala  na  BH  pravosuđe?  Da  li  je  BH  Sud
kompetentan po Vašem mišljenju? Da li imate neke informacije o
eventualnim slučajevima?

ICTY, Mathias Hellmann:

Da,  definitivno  činjenica  da  je  Tribunal  proslijedio  pet
predmeta u kojima je već bila podignuta optužnica u Hagu jasno
pokazuje da Tribunal smatra da Sud Bosne i Hercegovine dobro
radi svoj posao. Naravno pozitivno je i to što ti predmeti
napreduju i već je došlo do dvije prvostepene presude u tim
predmetima.  U  ovoj  kategoriji  predmeta,  kada  govorimo  o
predmetima u kojima već postoji optužnica Tribunala, postoje
još:  predmet  Milorada  Trbića  za  koji  postoji  zahtjev  za
prosljeđivanje; te predmet Milana i Sredoje Lukića u kojem je
također pod razmatranjem zahtjev za prosljeđivanje Bosni i
Hercegovini; onda je bio još i predmet Dragana Zelenovića gdje
je  također  bio  takav  zahtjev  koji  još  formalno  postoji,
međutim s obzirom da se on izjasnio krivim pred Tribunalom
njemu će i kazna biti izrečena pred Tribunalom. Znači, Trbić i
Milan i Sredoje Lukić su mogući predmeti koji još mogu biti
proslijeđeni Sudu Bosne i Hercegovine.

Pored ove kategorije, gdje već postoje optužnice Tribunala,
postoji jedna druga vrsta predmeta. To su predmeti koje je
Haško tužilaštvo istraživalo, prikupljalo dokaze i možda i
sastavilo  dosjee,  možda  skoro  kompletne  dosjee  protiv  tih
ljudi. Tužilaštvo u Hagu takve predmete prosljeđuje Tužilaštvu
Bosne i Hercegovine, i onda će ovdašnje Tužilaštvo u skladu sa
domaćim  zakonima  kompletirati  te  istrage  i  tu  gdje  je  to
adekvatno,  podići  će  optužnice.  Znači,  to  je  jedna  druga
kategorija i treba i to imati na umu. Ovo gdje Sud prosljeđuje
optužnice je mali broj predmeta, a nešto veća kategorija je
ovo gdje Tužilaštvo prosljeđuje istražne dosjee. Ja lično nema
detaljnijih saznanja o tom procesu koji se odvija između dva



tužilaštva, međutim znam da je to u toku i to će se nastaviti
sigurno i dalje.


